
EUSKEREA

ITXARTU ZAITEZE.... !

Euskerea egoera larrian dagoala, gauza agiria da
ikusi gura dagianarentzat. Leku guztietan, baiña Biz-
kaia'n batez be. Ames egin genduan igarotako aldietan,
egunen baten gure eskoletan indarrez irakasten eus-
kuen izkuntz arrotza, gure ordua etorrita, amaituko
zala bein betiko.

Oker gengozan, baiña. Abertzaletasunak lortutako
erri-erakundeek, Bizkaia'n, baita beste lekutan be, erria-
rena ez dan izkuntza nai-ta-ez jarri dauskue. Eta au
negargarriagoa da, benetan, geure Jaurlaritzak eta beste
erri-erakundeak errudun diranean. Gaur, Bizkaia'n (gitxi
batzuk ezik), umeek ez dabe ikasten euren inguruko
euskerea, beste bat baiño. Umea euskaldun jatorra ba'da,
ezin dagike erabilli etxean berbeta ori, eta onen ondo-
rioz, etxean erderaz diardue. Erdelduna ba'da, ikasten
dauan euskerea ezin darabilke euskaldun erritarrekin.
"El Batuan" irakatsiriko umeak ez dau iñongo eretirik
jarduteko benetako euskaldunekin. Bada beste zerbait
asarratzen gaituena, eta auxe: Gure "Telebista" edo
obeto esateko lkustirratian, ez da iñoiz bizkaierarik era-
bilten. Bizkaierea zapuztua, aztua da, eta bizkaitarren
diruak bizkaierea lurperatzeko erabilten dira.

Onen ondorioz, bizkaierea aldatz beera doa etenba-
rik baserrietan txokoratuta (ez dakigu noiz arte, baiña
ez luzarorako). Bizkia'n agertzen diran legezko agin-
duak, iragarkiak, oarrak etab. erritarrek ulertzen ez daben
euskeraz kaleratzen dira, eta zer diñoen jakiteko, erde-
rara jo. bear dogu. Egunerokoak, aldizkariak, liburuak,
iñork irakurten ez dauan euskalkeriaz idatzita eskintzen
dauskuez. Nora goaz euskaldunok...? Badirudi, gure agin-
tariek azken zentzun-apurra galdu dabela. Nora garoez
bide orretatik...? Ez al-da ordua, euskerarekiko maita-
sunez aztertu dagien BENETAN, nora garoezan orain
artean erabillitako bideak...?

Ama euskera geisorik datza kinka larrian, eta osa-
tzeko, asmakeri kaltegarria dan osabide bat nai-ta-ez
iruntsi-erazoten dautsoe, alde batera jaurtita bere-berea
dan euskera osasungarria. Gutariko idazle argi batek
esan dau, asken amar urteotan, euskereak Franco'ren
berrogei urteetan baiño atzerakada andiagoa egin daua-
la. Izan be, berarekin bat nator. Bizkaia'n erri-euskerea
galdu daitenean, zer egingo dabe gaurregun euskereaz
jabetu diranak...? Egunen baten gure erriak garbiketak
edo erantzukizunak eskatutako dautsez, euskerearen uga-

lak darabillezanai. Zoritxarrez, baiña, orduko negarrek
ez dabe bizitzara ekarriko erail eben asabakandik artu-
tako euskera ederra.

Negargarria da, euskerearen iraupena galtzori gorrian
dagoanean, orren arin eta zoro jokatzea. Baiña bada
negargarriagoa dan beste egi bat: bizkaitarrok darabil-
gun zabartasun eta ardura-eza ondapen orren aurrean.
Mingarria da egiztatzea zelako ardurabagekeriz begizta-
tzen dogun gure izkuntzaren ondapena. Iltegira daroe-
zen bildotsak lez jokatzen dogu. Gizajo iñuzenteak lez,
gure baserrietan euskerea ostentzen danean, beste baten
eriotza bai'litzan bake betean gagoz, orrek gurekin zer-
-ikusirik ez bai'leuan. Are txarrago oraindiño: bizkaitar
asko ta asko aalegintzen da "genocidio" edo erailketa
onetan, eta tartekoa da iñongo arrenkura barik, asaba-
kandik jarautsiriko euskerea bere eskuakaz erailten dauala.

Oñazez autortu bear da, geurok, bizkaitarrok, eus-
kerearen ondapenean errudun gareala. Batzuk, esku-
sartze andia dabelako euskal-politika zoro orretan, edo-
ta beste batzuk, gure euskalkiaren eriotza ikusita,
arduraezik andienaz eta isil-isillik, ez dabe ezer egiten
erailketa ori eragozteko. Benetako euskaldunak ba'gin-
tzaz, edonon ikusten dogun jokaera negargarri ori, ez
litzake jazoko. Baiña lotan gagoz, lozorroan, ain zuzen
be, eta olan jarraitzekotan, itxartu orduko beranduegi
izando da.

Augaitik, "ZER" aldizkari onetatik dei bizi bat egi-
ten dautset euskaldun guztiai, eta bizkaitarrai batez be,
euren erri-euskerearen alde jokatu dagien sendo ta zin-
do. Norberaren inguruan euskerearen aldeko arrenku-
rea erein dagien, eta aal dagien zabalkunderik andiena
egiñez, euskaldunak itxartu daitezen. Baiña auxe batez
be: eragintza au sendotzeko, euren eritxiak idazlanen
bidez agertu dagiezan. Aalegindu gaitezen illero-illero
gure erri-euskerearen alde, idazlan bat argitaratzeko aldiz-
kari onetan. Ez dakit noraiño garoezen euskerearen
erantzukizuna dabenek, baiña etorkiak esan bei, txoko-
ratuak izan arren, bazirala erri-euskerearen alde jagi
ziran euskaldunak.

Euskaltzaleok, itzartu zaiteze...!

